
ДА I ПАСЬЛЯ

КАПIТУЛЯЦЫI НЯМЕЧЧЫНЫ

Тым часам усходні фронт каціўся на захад: на пачатку красавіка ў
Карлсбадзе была чуваць кананада. У гэты час увесь «уласаўскі» камітэт
колькімі эшалёнамі эвакуаваўся на поўдзень — у напрамку Аўстрыі, у Тыроль, 
дзе меліся сфармаваць некалькі дывізіяў РОА, а таксама стварыць
нацыянальныя батальёны. Па дарозе нашыя эшалёны колькі разоў бамбілі, 
шмат каму не ўдалося высьлізнуць жывым. У часе бамбаваньня ў горадзе
Плятлінгу было разьбіта некалькі цягнікоў, тут загінуў Мікалай Будзіловіч і
яшчэ колькі афіцэраў-беларусаў. 

Гэтак мы трапілі да Бодэнскага возера. У гэтых мясьцінах працавала
нямала нашых работнікаў. У горадзе Брэгенц беларусы нават думалі закласьці
свой камітэт. Некаторыя гарачыя галовы перайшлі швайцарскую мяжу. Што зь
імі сталася — Бог ведае. Але праз дзень-два па прыезьдзе ў Брэгенц мы былі
накіраваныя ў горад Iсны, дзе меліся сабрацца ўсе беларусы: афіцэры, якія былі
ў кантакце з капітанам Пугачовым, і некалькі працаўнікоў Вінэты, якіх ведаў
В. Сэлях. Усяго ў Iснах было каля сотні беларусаў, якія прыехалі з эшалёнам
«уласаўскага камітэту». 

Быў канец красавіка 1945 году. Вайна падыходзіла да канца. Разьмясьцілі нас у
школе, куды праз два дні зьявіўся нямецкі вайсковец у чыне капітана і сказаў нам: 

— Нямеччына на дарозе да капітуляцыі. Нямецкія войскі адступаюць, гэты
рэгіён зойме, праўдападобна, француская армія. Вы, беларусы, а таксама ў
іншых месцах украінцы і расейцы, разглядаецеся як нашы саюзьнікі, а значыць, 
калябаранты. Вас будуць выдаваць паводле Ялцінскае ўмовы (мы гэта чулі
ўпершыню!). Дык вы ляпей падавайцеся хутчэй на ўсход ды ідзеце хто куды. 
Калі нямецкія ўлады змогуць вам чым дапамагчы — добра, пытайце дапамогі. 
Найляпей, аднак, — ідзеце далей на ўсход, магчыма, там будуць амэрыканскія
войскі... Можа выжывеце... 

«Вас будуць выдаваць». Прызнацца, было вельмі непрыемна пачуць гэткае
ад нямецкага афіцэра. Неяк не мясьцілася ў галаве. Выдаваць! За што? Так, мы
змагаліся супраць савецкае ўлады. Мы сталіся «саюзьнікамі» немцаў. Але што з
таго? Мы-ж змагаліся супраць антычалавечнае, зьвярынае ўлады, мэтай якое
было паняволіць сьвет, зьнішчыць свабоды людзтва, паняволіць народы, 
пазбавіць іх культурнай спадчыны. I мы гэта зразумелі, пераканаліся на

ўласным дасьведчаньні. А нас былі мільёны. Не хацелася гэтаму верыць. Мы
былі пэўныя, што здолеем пераканаць Захад. Але... трэба было некуды ісьці. 

Безвыходнасьць. Недзе ў думках круцілася таксама: а ці часам гэта не
правакацыя? а мо нейкае непаразуменьне? Цяжкі быў гэта момант. Здавалася, 
развальваецца ўсё. Саюзныя самалёты бамбілі і стралялі бадай бесьперапынна. 
Удзень наагул нельга было рухацца па большых дарогах. Уначы тысячы, 
тысячы падвешаных ракетаў над шашовымі дарогамі таксама рабілі іх беспра-
ходнымі — расстрэльвалі кулямётамі (найбольш амэрыканцы) ўсё, што
рухалася. Iсьці было амаль немагчыма. Але неяк ішлося. 

Iшлі толькі з заплечнікамі, час-часом недзе траплялася невялікая калясачка, 
дык сёе-тое можна было падвезьці. Бежанцы цягнуліся разам з войскам — ішлі
немаведама куды. Нас групка беларусаў ішла на ўсход: думалі, трапім у частку, 
якую зоймуць амэрыканцы. Думалася, што вось сустрэнем саюзьнікаў — 
раскажам пра Беларусь, пра тое, што перажыў народ. Думалася! Але і было
боязна. А калі выдадуць саветам?.. «Дзьве судзімасьці... нацыяналістычная
дзейнасьць... не перавыхаваўся савецкай уладай» — расстрэл на месцы. I гэта
падштурхоўвала ісьці далей! 

Iшлі-паўзьлі мы тыдзень-два. Дайшлі да Альпаў — выдатна, што ў канцы
таго красавіка 1945 году былі працяглыя дажджы. У дажджлівую пару шашою
яшчэ можна было ісьці: ніхто не бамбіў, не страляў. Праходзілі мы празь
нямецкія мястэчкі, вёсачкі. Мясцовыя ўлады яшчэ функцыянавалі. Там-сям
можна было папрасіць паесьці, у клуні пераспаць. Немцы дазвалялі. 

Безумоўна, у думках праводзілася паралель з 1941-м годам, калі ўцякала адна
ўлада і прыходзіла другая, аднак у цяперашняй сытуацыі быў, калі так можна
сказаць, парадак. Праўда, дзе-нідзе стаялі парасчыняныя склады, крамы. Было
відаць, што нехта нешта недзе ўхапіў. I ўсё гэта адбывалася не з разгону, а з
аглядкаю, спакойна, бяз страху — бралі, правільней, рабавалі, але з паважнай
мінай. Нам, ясна, было не да складоў ды крамаў — мы ішлі і самі ня ведалі куды. 

I вось кілямэтраў праз пару сот ад Бодэнскага возера, прайшоўшы
большымі і меншымі дарогамі, мы трапілі на станцыю Вальгайм. Чыгунка
праходзіла зь Мюнхэну на горад Гарміш-Партэнкірхэн, а далей у Тыроль на
горад Iнсбрук. Здаецца, гэта была нядзеля, цягнікі хадзілі рэдка і былі амаль
пустыя, таму начальнік станцыі дазволіў нам сесьці на цягнік у кірунку
Гармішу-Партэнкірхэну... 

Праз пару гадзінаў мы былі ў Гармішы. (Гістарычна гэтыя два мястэчкі — 
Гарміш і Партэнкірхэн — разьвіваліся паасобку, а потым злучыліся ў адзін
горад). Чыгуначнікі нам адразу сказалі, што далей цягнік наўрад ці пойдзе, бо
дарога перарэзаная амэрыканцамі, і што, магчыма, за Гарміш будзе бой. 

Справа, відавочна, нам не ўсьміхалася. Але што рабіць — трэба чакаць. 
Праўда, праз колькі гадзінаў з рупараў на станцыі і шмат дзе па горадзе
абвясьцілі, што ваенны камэндант вырашыў здаць Гарміш-Партэнкірхэн бяз
бою. Мудрае рашэньне, бо калі праз пару гадзінаў у горад увайшлі сотні
амэрыканскіх танкаў і паехалі далей на Мюнхэн, стала відавочным, што
амэрыканцы развалілі-б гэтае мястэчка да руінаў. Камэндант, відаць, прадбачыў
такі канец і зрабіў разумна, здаўшы горад. 

Ну вось мы і пры новай уладзе. Як толькі амэрыканскія жаўнеры-пяхота
пачалі прачышчаць горад — як належыцца: з аўтаматамі, з гранатамі
напагатове, — усіх выдалілі са станцыі. Трэба было знайсьці нейкае начоўкі. 

Iдучы ад станцыі да гораду, мы міналі вялікі сад, і ў садзе я заўважыў пуню. 
Пагутарыўшы зь немкаю, уласьніцай гатэлю, да якога і належала пуня, мы
атрымалі дазвол затрымацца ў той пуні (гэта аказалася пральня) з умовай, што
мы можам там спаць, але ўдзень, калі яна будзе мыць бялізну, нам трэба
выходзіць. Няма слоў, што мы прынялі-б любыя ўмовы, абы знайсьці месца пе-
распаць.  

Гэтак вось у першыя дні траўня 1945 году пачынаўся наш чародны
жыцьцёвы этап — у Нямеччыне з амэрыканцамі. 

Праз дзень-два ў горадзе паразьвешвалі распараджэньне камэнданта — усе
чужынцы мусяць зарэгістравацца ў артылерыйскіх казармах (кілямэтар-два ад
Гармішу). Загад ёсьць загад. Пайшлі мы ў казармы рэгістравацца. I хто-б мог
прыпушчаць, што амэрыканец, які рэгістраваў нас, быў чэскага паходжаньня і
адразу нас папярэдзіў, што нам, беларусам, тут лепш ня быць. Праз пару дзён
прыедуць савецкія афіцэры і ўсіх, хто паходзіць з Савецкага Саюзу, будуць
забіраць! А нам, працягваў ён, лепш, калі мы ня думаем варочацца на радзіму, 
перажыць дзе-небудзь у іншым месцы: здаецца, на былым алімпійскім стадыёне
ёсьць свабодныя памешканьні. 

Не расказаць, як мы былі ўдзячныя таму жаўнеру, нашаму добразычліўцу! I 
праўда, кілямэтраў за пяць ад казармаў быў алімпійскі стадыён, на якім
адбываліся зімовыя гульні Алімпіяды 1936 году. Там было поўна маленькіх
каморачак, і мы засталіся. Але празь некалькі дзён на стадыён прыехала
амэрыканская машына з колькімі жаўнерамі; сабраўшы ўсіх «жыхароў» 
стадыёну — а іх была не адна сотня, — апавесьцілі, што заўтра раніцай на
стадыён прыедзе амэрыканская ваенная паліцыя разам з савецкімі жаўнерамі і
будуць забіраць тых, хто з Савецкага Саюзу. Тыя амэрыканцы толькі гэта і
сказалі ды паехалі сваёй дарогай. Нам-жа ўсім было ясна: трэба са стадыёну
выбірацца. А куды? Ды проста ў горы... 

I гэтак пару тыдняў колькі сот «безьдзяржаўнікаў» (пачынаў стасавацца новы
тэрмін) жылі ў горах пад адкрытым небам — хто пад ялінкай, хто змайстраваў
нейкі буданчык. Нарэшце празь дзясятак дзён нехта адважыўся пайсьці з Альпаў у
Гарміш. Аказалася, савецкіх камандаў у горадзе ўжо не было. 

Вось так пачалося нашае жыцьцё ў паваенную пару. Неяк уладзіліся з
дакумэнтамі — немцы спрыялі атрыманьню новых дакумэнтаў з запісам аб
месцы народжаньня Вільня, каб мы пазьбеглі выдачы савецкім камандам. 
Дзякуючы новаму знаёмству зь земляком Сымонам Жамойдам, знайшлася
кватэра, паступова набыліся прадметы першае неабходнасьці і мы пачалі
ўваходзіць у новае рэчышча. 

Апынуўшыся ў зусім новых абставінах, напачатку неспрыяльных, 
беларускія эмігранты пачалі арганізоўвацца. Першы камітэт паўстаў у горадзе
Рэгэнсбургу, а затым зьявіліся беларускія камітэты-селішчы ў Мюнхэне, 
Аўгсбургу, Ульме, ды меншых гарадох амэрыканскае акупацыйнае зоны — 
Фюсэне, Мурнаве, Ашафэнбургу, Остэргофэне, Фогэнштраўсе, Мітэнвальдзе. 
Такі-ж працэс пачаўся ў ангельскай і францускай зонах. 

Сьледам за лягерамі пачалі стварацца арганізацыі, партыі, дзясяткі школаў. 
Я са сваімі аднадумцамі Сымонам Жамойдам, Сымонам Шаўцовым, Міколам
Сьцяпанавым, Міколам Падлазьнікам зарганізавалі Беларускую Народную
Партыю (1946—1947), ды згуртавалі сваіх прыхільнікаў у некалькіх беларускіх
лягерох. На пачатку 1949 году нашыя аднадумцы зь Беларускае Народнае
Партыі сталі на чале беларускае групы ў шматнацыянальным лягеры
Шляйсгайм, каля Мюнхэну. 

Беларускія групоўкі і партыі ўвайшлі ў склад такіх арганізацыяў, як, 
напрыклад, АБН — Антыбальшавіцкі Блёк Народаў. Тут, праўда, трэба
зазначыць, што беларусы былі аднэй зь першых нацыяў, якія бралі ўдзел у
стварэньні гэтае арганізацыі ў 1943 годзе. У паваенным часе нашае
супрацоўніцтва з АБН было вельмі актыўным. Увайшлі мы і ў іншыя
міжнацыянальныя згуртаваньні, дзе ясна паставілі наш палітычны прынцып: мы
дамагаемся незалежнае беларускае дзяржавы. Беларусы сталі сябрамі Нямецкае
Кааліцыі Былых Вязьняў Савецкіх і Нямецкіх Канцэнтрацыйных Лягероў. 

Калі ў гэтым часе беларусы як нацыянальнасьць засьведчылі аб сваіх
нацыянальных ідэалах іншым народам — безумоўна, вельмі дадатнае зьявішча, 
— дык на нашым нутраным полі нам наўрад было чым пахваліцца. Мы, 
беларускія эмігранты, палітычна разьядналіся. У нас утварыліся два варожыя
палітычныя лягеры: «крывічы» і «зарубежнікі», ці (я прыхільнік больш да-
кладнае тэрміналёгіі) лягер БНРаўцаў і лягер БЦРаўцаў. Я асабіста належаў і
належу да групы БЦР. На мой пагляд, нічога не было ў тым зьняважлівага, што

ў часе вайны мы стварылі БЦР, беларускую адміністрацыю, войска, 
школьніцтва. Мы тварылі беларускую нацыянальную дзяржаўнасьць. 
Бясспрэчна, да поўнае дзяржаўнасьці нам было далекавата, але-ж трэба было зь
нечага пачынаць, бо за нас, за нашу нацыю паўсюдна выступалі саветы. Я
ўважаў, што мы паступалі правільна. 

Хутка пасьля арганізацыйнага пэрыяду аднавіла палітычную дзейнасьць
Рада БНР на чале з М. Абрамчыкам. Яшчэ незадоўга перад тым, у 1945 годзе, 
гэтая група актыўна выступала за перамену назову Беларусь на Крывія (таму іх і
пачалі называць крывічамі), крытыкавала ў друку працу БЦРаўцаў у часе
нямецкае акупацыі. Супрацоўнічаць з БНРаўскім крылом беларускае эміграцыі
я ня мог: мае палітычная пагляды былі інакшыя. 

Наагул-жа група «крывічоў» адразу пачала ня толькі востра крытыкаваць
беларускую нацыянальную працу пры немцах, але і стала выступаць з
прапольскімі паглядамі, яны фарсавалі ідэю супольнасьці Iнтэрмарыюм
выразна прапольскага кірунку. «Крывічы» былі прыхільныя да вуніі як
асноўнай канфэсіі на Беларусі і наагул хінуліся да Рыму, да каталіцызму. На
маю думку, гэта было памылкова і ніяк не адпавядала праграме палітычнае
дзейнасьці на Беларусі, калі-б зьявілася магчымасьць такое дзейнасьці. Мая
асабістая палітычная дзейнасьць была больш зьвязаная з БЦР. Пасьля нашых
разыходжаньняў з Р. Астроўскім на ўстаноўчай канфэрэнцыі ў горадзе
Эльвангэне мы пагадзіліся, што наша палітычная дзейнасьць павінна мець
антыкрывіцкі зьмест і мы павінны мэтадычна і шырака выступаць супраць
«крывічоў» і іх прапольскіх паглядаў. Аднак я ўважаў (пра гэта я казаў
Р. Астроўскаму ў 1948 годзе), што і структуру БЦР трэба зьмяніць ды наагул
стварыць новую палітычную структуру, якая будзе адпавядаць і беларускім
дзяржаўніцкім ідэалам, і рэпрэзэнтаваць эміграцыю. 

Я трымаўся думкі, што мы павінны стварыць адзіны палітычны цэнтар
беларускае эміграцыі, таму нашая дзейнасьць павінна ісьці ў кірунку шуканьня
кампрамісу, пагадненьня. Новая структура павінна была быць агульнаю для ўсяе
беларускае незалежніцкае эміграцыі. Прыпамінаю, недзе ў годзе 1947, задоўга да
выхаду на паверхнюМ. Абрамчыка, я ў гутарках са Стасем Станкевічам (адзін раз
у Гармішы, другі ў Мюнхэне) ясна накрэсьліў, што мы будзем аднаўляць
палітычную дзейнасьць, не саромячыся нашае чыннасьці пры немцах. Аб гэтым я
неаднаразова заяўляў і ў газэце «Беларуская Воля», і ў дзясятках выступаў перад
шмат якімі беларускімі і небеларускімі аўдыторыямі. Больш дэталёва я гутарыў
пра гэта з У. Тамашчыкам — пазьнейшым япіскапам БАПЦ Васілём. 

I вось цяпер, блізу 15 гадоў пазьней, я ўважаю, што рабілі мы правільна, не
даючы затаптаць у беларускай эміграцыйнай прэсе ва ўнісон з саветамі
нацыянальны беларускі ўздым, які быў у масах у часе вайны. Не было

захапленьня немцамі, не было ўхваленьня іх праграмаў, а быў беларускі дух у
працы, каб асягнуць нацыянальнага адраджэньня. 

Гэтаксама былі памылковыя прапольскія сэнтымэнты ў значнай часткі
«крывіцкае» плыні, бо разьлічваць на дапамогу Польшчы ў адбудове
Незалежнае Беларусі трэба зь вялікімі засьцярогамі, а не з энтузіязмам. 
Гісторыя сьведчыць, што палякі ніколі не затрымаюцца выгодна дамовіцца з
Расеяй за кошт Беларусі. 

Слоў няма, гэты палітычны падзел нам шкодзіў, але былі ў гэткім
становішчы і дадатныя моманты, ды, бадай, яно так і мусіла разьвівацца ва
ўмовах дэмакратыі. Думаю таксама, што ў падзеле нараджалася і нейкая энэргія
да працы: было болей друкаў, палітычных ініцыятываў. Найгоршыя-ж вынікі
падзелаў выявіліся, калі пачалася эміграцыя за акіян. Часта з прычыны таго, 
што было нешта нэгатыўна-падазронае ў друку, а бывалі і даносы, людзей
затрымвалі ў эміграцыйных структурах. Прыкрая зьява. Мне асабіста не
даводзілася нідзе затрымвацца з-за нейкае пісаніны, хоць у эмігранцкім друку
на мяне было напісана ладна і незаўсёды прыемна. 

Аж да 1948 году наша сям’я жыла на нямецкай эканоміцы*, даяжджаючы ў
беларускія лягеры. У лягеры Міхэльсдорф я нейкі час выкладаў у гімназіі. Калі-
ж у 1949 годзе мы пасяліліся ў беларускім лягеры Бакнанг (там я таксама
працаваў у гімназіі), мы з жонкай вырашылі, што калі нам будуць ставіцца
нейкія рагаткі, як будзем падаваць паперы на эміграцыю (адзіная краіна, куды
мы схіляліся ехаць, былі ЗША), дык застанемся ў Нямеччыне. К таму часу мы
зноў памянялі дакумэнты — гэтым разам у іх было пазначана, што мы паходзім
з усходняе Беларусі. 

У Нямеччыне ўжо можна было атрымаць працу; мы з жонкай прайшлі
перакваліфікацыйныя экзамэны і нам выдалі паперы, што мы — настаўнікі. 
Ажно стаўся проста цуд: праз пару тыдняў пасьля падачы дакумэнтаў на
эміграцыю ў ЗША мяне паклікалі ў амэрыканскае бюро ў горадзе Штутгарце, 
запыталіся, хто я і што я, падрабязьней распыталі пра савецкія
канцэнтрацыйныя лягеры, пра арганізацыю Другога Ўсебеларускага Кангрэсу
ды сказалі, што будуць рэкамэндаваць мяне для эміграцыі ў ЗША. Праз два дні
я атрымаў дазвол на эміграцыю, яшчэ празь дзень спадар Барыс Шчорс мне і
жонцы ўручыў білеты на цягнік у Брэмэн, і ў сярэдзіне сьнежня 1949 году мы
былі на караблі, які з Брэмэну адплываў у Амэрыку. 

                                                          
* Тут: ня мелі статуту ДП (анг. displaced person # перамешчаная асоба), a таму жылі па-за 
лягерам уцекачоў i не атрымвалі матар'яльнае дапамогі. 


